
Irrsinnsmischig

1. Strophe

Es goht mer viel ufe sack und ich mein nit der umbruch

D moral isch so flach wie unsi wält vor kolumbus

Firme wän chance ha schlank sie wie models 

Und dank em herr ospel sin d chance bald dopplet

An was isch das kopplet and sorge im tonfall

Der einzel goht unter wie am morge der mondball

Und zitglich verschwinde die kritschie stimme

Denn wittsicht verpflichtet au chrischte nit immer

Der zwischt in mir drinne isch gross wiene sippe

Bi teil vonre gsellschaft mit kurs über d klippe

Ich mach nüt dergege dänk der wall de bschützt mi

Erwach denn im fall hoff ich prall ufe küssi

schwer all das z träge was s dosie eim uffbigt

In däm läbe isch jede e held wo nit uffgit

Drum glaubi jetz z wüsse nit lugg lo isch wichtig

Im grund gno bisch sunscht nur im gwüsse verpflichtet

2xRefrain:

schwarzi täg ufem blaue planet

D sunne schiint gäl doch ich trau ihre nit

Mit der griene hoffnig ufs glitzernde silber

Gits e irrsinnsmischig wie bi van gogh bilder

2. Strophe

Es goht mer viel ufe sack und ich mein au der fortschritt

Unser läbe het schiene und die schiene sin gordnet

Doch wär stellt uns d weiche? Ischs gott oder zuefall?

Ischs zuefällig gott wenn uns unser glück zuefallt?

Es muess halt isch d antwort uff d frog: hey wie gohts dir

Es muess nit - denn was muess guet go bim fortschritt?

Ich sorg mich well fortschritt isch mit glück nit verbunde

Der vortritt git d forschig de zahlende chunde

Was alli verwundert isch die komplexi technik

Klima alag in de fahrzüg isch d rettig

Autos mit airbag für strahlendi gsichter

Der wält goht bald d luft uss doch mir fahre sicher

S isch falsch aber richtig dass färnseh schizophren isch

Zwüsche dokus über bio lauft e wärbig für gentech

Ich sehn mich dernoch äntlich z erfahre was abgoht

Und zwar richtig ----- und nit vom herr stefan klaproth

Refrain 2x

3. Strophe

Es goht mer viel ufe sack und ich mein au d verschwändig

E müllsack verschluckt kalorie wie sandwich

alles furt dermit es isch e tag überm datum

E tag isch lang für öpper wo scho tagelang wartet



D verteilig vor nahrig isch einzig e chaos

D resultat sin erbärmlich wie kinshasa und laos

Phasewiis besserets me sehts in der wärbig

Paar lachendi gsichter jöö chinder sin härzig

S isch immerno wältkrieg und niemert luegt ane

S git wältwit e wachsendi zahl vo de arme

Mensche wo schufte ohni chance ufe zahltag

S ergäbniss sehsch oft an der stross vo gibraltar

Ich bi froh und bi dankbar dass uns das erspart blibt

Ich seh s privileg wo mir hän wiene mahnig

Ha kei ahnig obi mi eigentlich schuldig miesst fühle

Doch ich seh was uns stützt das sin goldigi süle

Refrain 2x


